
Efni: Umsögn vegna breytinga á lögum um ökutækjatryggingar nr. 30/2019 (samræmd 

tjónavottorð o.fl.), sem birtust í samráðsgátt þann 20. febrúar 2026 

 

Vísað er til draga að breytingu á lögum um ökutækjatryggingar nr. 30/2019 (samræmd 

tjónavottorð o.fl.). Með drögunum er áformað að innleiða í íslenskan rétt tilskipun (ESB) 

2021/2118 um breytingu á tilskipun 2009/103/EB um ábyrgðartryggingu vegna notkunar 

vélknúinna ökutækja og um að fylgja því eftir að vátrygging vegna slíkrar ábyrgðar sé tekin 

með breytingum á lögum um ökutækjatryggingar nr. 30/2019. 

Eftirfarandi eru athugasemdir Samgöngustofu við frumvarpið.  

Hugtakið ökutæki er skilgreint í 2. gr. frumvarpsins. Ekki eru öll ökutæki samkvæmt 

umferðalögum nr. 77/2019 vátryggingarskyld. Í því skyni að koma í veg fyrir misskilning 

leggur Samgöngustofa til að  hugtakið „vátryggingarskyld ökutæki“ sé notað í frumvarpinu.  

Samgöngustofa leggur einnig til breytingu á núgildandi 3. mgr. 13. gr. laga um 

ökutækjatryggingar að því er varðar vörslu Samgöngustofu á innlögðum skráningarmerkjum. 

Umsýsla Samgöngustofu vegna geymslu á skráningarmerkjum er umfangsmikil og tengist ekki 

hlutverki Samgöngustofu sem skráningarstjórnvalds ökutækja. Því leggur Samgöngustofa til að 

þeirri framkvæmd verði hætt að skráningarmerki séu lögð inn til vörslu Samgöngustofu og að 

ákvæðið verði tekið til endurskoðunar með það í huga. Bent er á að við skráningu ökutækja úr 

umferð er ekki nauðsynlegt að leggja inn skráningarmerki heldur er hægt að notast við 

skráningu úr umferð með miða. Verði eftir sem áður talið nauðsynlegt að leggja inn 

skráningarmerki ökutækja við skráningu úr umferð telur Samgöngustofa rétt að 

vátryggingafélögin sjálf haldi utan um vörslu skráningarmerkja. Samgöngustofa leggur þannig 

til að 1. málsl. 3. mgr. 13. gr. laga um ökutækjatryggingar verði svohljóðandi:  

Vátryggingafélag skal hvorki senda tilkynningu skv. 1. mgr. né gera eiganda ökutækis eða 

umráðamanni viðvart skv. 2. mgr. ef það hefur vitneskju um að ökutæki hafi verið vátryggt hjá 

öðru félagi, það afskráð eða skráningarmerki þess lögð inn til vörslu vátryggingafélags eða 

þess sem hefur umboð til að taka við skráningarmerkjum. 

